
SIDANG JEMAAH YANG DIRAHMATI ALLAH,

Bertakwalah kepada Allah SWT dengan melaksanakan segala perintah-Nya dan
meninggalkan segala larangan-Nya. Semoga kehidupan kita sentiasa dalam naungan
rahmat Allah SWT. Khatib ingin mengingatkan para jemaah agar memberikan tumpuan
seketika kepada khutbah yang disampaikan dan tidak melakukan perkara yang sia-sia
seperti berbual-bual dan bermain telefon bimbit. Alangkah ruginya kita yang sudah berada
di ruang zikrullah di dalam masjid ini, tetapi minda dan jiwa masih leka dengan urusan
dunia. Sempena sambutan Hari Pekerja yang disambut semalam, mimbar hari ini akan

membicarakan khutbah bertajuk: “Pekerja Kesuma Bangsa”.

SIDANG JEMAAH YANG DIRAHMATI ALLAH SEKALIAN,
Islam meletakkan pekerja sebagai golongan yang mulia, selagimana mereka bekerja

dengan jujur, amanah dan tidak melakukan perkara haram. Dalam banyak hadis,

Rasulullah SAW memuiji orang yang mencari rezeki melalui titik peluh sendiri. Antaranya
hadis yang diriwayatkan oleh Rifa’ah bin Rafi’ radhiallahuanhu bahawa Rasulullah SAW
ditanya:

Maksudnya: “Apakah pekerjaan yang paling baik? Jawab Baginda: “Amalan seorang

lelaki dengan tangannya dan setiap jualan yang baik”. (Hadis riwayat al-Bazzar)

Islam tidak menganggap kerja sebagai beban, tetapi ibadah. Bahkan, memberi nafkah

kepada keluarga melalui pekerjaan halal dianggap sebagai satu jihad!
SIDANG JEMAAH YANG DIKASIHI SEKALIAN,

Seringkali apabila menyebut tentang isu pekerja, tiga perkara utama menjadi tumpuan

iaitu kebajikan, kemahiran dan keberhasilan.

Pertama, kebajikan. Seorang pekerja Muslim bekerja bukan hanya untuk mencari rezeki,
tetapi juga untuk menyebarkan kebaikan. Kebajikan merangkumi menjaga hak majikan
dan rakan sekerja, memastikan kualiti kerja yang tinggi, serta membantu mereka yang
memerlukan. Allah SWT berfirman dalam Surah Al-Mulk, ayat 2:

“Dialah yang menciptakan kematian dan kehidupan untuk menguji kamu, siapakah

antara kamu yang paling baik amalnya”.

Pekerjaan ialah medan untuk mengamalkan kebajikan, seperti bersikap jujur, adil, dan

prihatin terhadap kebajikan masyarakat.

Kedua, kemahiran. Dalam dunia yang sentiasa berubah, kemahiran adalah kunci untuk
kekal relevan dan memberi sumbangan bermakna. Rasulullah SAW bersabda:

“Sesiapa yang menempuh jalan untuk mencari ilmu, Allah akan memudahkan baginya

jalan ke syurga”. (Hadis riwayat Muslim)

Kemahiran bukan hanya meliputi kecekapan teknikal, tetapi juga kemahiran seperti
komunikasi, kerjasama, dan penyelesaian masalah. Kemahiran boleh digilap dan

dikembangkan dari satu peringkat ke peringkat yang lain.

Dunia berubah sangat pantas dan kini penggunaan teknologi kecerdasan buatan (A.I) dan
pendigitalan semakin rancak digunakan dalam pelbagai aspek kehidupan, termasuk
dalam keselamatan dan kesihatan pekerjaan. Begitulah teknologi, jika dimanfaatkan
dengan bijaksana, ia memberi kebaikan kepada kita semua dan sebaliknya jika diguna

pada tujuan yang tidak elok, ia hanya memberi keburukan dan kehancuran.

Alhamdulillah, dengan penggunaan teknologi dan kesedaran yang meningkat juga, kadar
kecederaan pekerjaan di negara kita telah menurun sebanyak 56% dalam masa 10 tahun,
dari tahun 2013 hingga 2023.

Insya-Allah, kita doakan semoga tahun ini dan tahun-tahun akan datang, angka ini terus

menurun — kerana setiap nyawa itu tidak ternilai harganya.

Ketiga, keberhasilan. Keberhasilan sejati bukan hanya diukur dengan kejayaan material,
tetapi juga dengan keberkatan rezeki dan kepuasan rohani. Allah SWT berfirman dalam

Surah az-Zumar, ayat 10:

“Katakanlah: Wahai hamba-hamba-Ku yang beriman! Bertakwalah kepada Tuhanmu.

Bagi orang-orang yang berbuat baik di dunia ini akan mendapat kebaikan”.

Seorang pekerja Muslim pastinya mengejar keberhasilan dengan niat ikhlas untuk
beribadah kepada Allah dan memberi manfaat kepada masyarakat.

SIDANG JEMAAH YANG DIKASIHI,

Islam tidak mahu manusia menjadi hamba kerja. Sebaliknya, Islam menyeru kepada
keseimbangan antara kerja dan ibadah, usaha dunia dan akhirat, juga masa bekerja dan
rehat (termasuk hak untuk cuti dan bersama keluarga). Rasulullah SAW menegaskan
bahawa tubuh badan juga ada hak yang perlu ditunaikan, salah satunya hak untuk

berehat.

Sesungguhnya Islam mengangkat martabat manusia sebagaimana disebut dalam Surah

al-lsraa’ayat 70:

“Dan sesungguhnya Kami telah muliakan anak-anak Adam”.

Inilah yang dinamakan karamah insaniah — kemuliaan insani. Islam tidak melihat manusia
dari segi pekerjaan atau pangkatnya, tetapi akhlaknya. Seorang pekerja yang jujur,

amanabh, dan ikhlas melaksanakan tugasnya, memiliki kedudukan tinggi di sisi Allah SWT.

Pekerja yang memuliakan diri akan memuliakan kerja. Mereka tidak menipu masa, tidak
curi tulang, tidak khianat dalam amanah. Sebaliknya, mereka menjaga nama baik diri,
majikan dan institusi, serta menjadi contoh dalam etika kerja. Untuk itu juga, Kerajaan
melalui Kementerian Sumber Manusia (KESUMA) terus berusaha memastikan pekerja

dihormati bukan sekadar di tempat kerja, tetapi juga dalam masyarakat.

Pembangunan sumber manusia tidak terletak di bahu kerajaan sahaja. la adalah
tanggungjawab bersama. Majikan dan pekerja perlu saling menyokong, saling
menghormati. Akhirnya, marilah kita berdoa agar seluruh warga pekerja di negara ini
menjadi pekerja yang diberkati, amanah dan dihormati. Pekerja bukan sekadar
penyumbang ekonomi, tetapi “Pekerja Kesuma Bangsa” — simbol harapan dan kemajuan

Malaysia yang berakhlak dan maju.
SIDANG JEMAAH YANG DIKASIHI SEKALIAN,

Marilah kita jadikan tempat kerja kita bukan sahaja tempat mencari rezeki, tetapi juga
medan berbakti kepada agama, masyarakat dan negara. Semoga Allah SWT memberkati
usaha kita, memelihara keselamatan kita, dan menjadikan pekerjaan kita sebagai jalan

menuju redha dan syurga-Nya. Insya-Allah. Amin.
Justeru, mengakhiri khutbah, hayatilah pesanan ini;

Pertama: Kebajikan, kemahiran dan keberhasilan adalah tiga tunggak penting dalam
memartabatkan pekerja dan ekonomi negara. Harus diingat juga bahawa kerja bukan

beban, sebaliknya bernilai ibadah dan turut akan dipertanggungjawabkan di akhirat kelak.

Kedua: Majikan dan pekerja, kedua-duanya harus saling menghormati antara satu sama
lain, menunaikan hak dan tanggungjawab masing-masing, serta saling peduli akan

kebajikan, kemahiran dan keberhasilan.

Ketiga: Jadikan tempat kerja kita sebagai medan untuk berbakti kepada agama,
masyarakat dan negara. Semoga segala usaha diberkati dan membuka jalan kepada
redha Allah SWT.

Renungkan firman Allah SWT dari Surah al-Jumu’ah ayat 10 ini:

Maksudnya: “Apabila telah ditunaikan solat (Jumaat), maka bertebaranlah kamu di muka
bumi dan carilah rezeki daripada kurniaan Allah, dan ingatlah Allah banyak-banyak agar

kamu beroleh kejayaan”.

Ya Allah! Ampunilah segala dosa kami. Bantulah umat Islam yang tertindas di mana-mana
jua terutamanya buat saudara kami di Palestin. Ya Allah! Berilah mereka kekuatan dan
kemenangan dalam menghadapi musuh, Sesungguhnya hanya Engkau Yang Maha
Berkuasa. Ya Allah! Perbaikilah segala urusan kami dan urusan-urusan yang memberi
kebaikan kepada umat Islam. Satukanlah hati kami seluruh umat Islam dan singkirkanlah
perpecahan yang timbul dalam kalangan kami. Ya Allah! Limpahkanlah rahmat-Mu ke atas
kami dan jangan jadikan kami termasuk orang-orang yang terhalang dari nikmat-Mu. Ya
Allah! Angkatlah dan jauhkan kami dari kemurkaan-Mu, marabahaya, bala bencana,
kesengsaraan, kemarau, banijir, kezaliman, kesesatan, gempa bumi, angin ribut yang
membinasa, kejahilan, baik yang nyata mahupun yang tersembunyi. Ya Allah! Bimbinglah
kami ke jalan yang Engkau redhai. Hanya kepada-Mu jua Ya Allah, tempat kami mengadu

dan memohon pertolongan.

